“БАНКЛАРНИ РЎЙХАТГА ОЛИШ ВА УЛАР ФАОЛИЯТИНИ ЛИЦЕНЗИЯЛАШ ТАРТИБИ ТЎҒРИСИДА”ГИ НИЗОМГА
ШАРҲ

Ўзбекистон Республикаси Марказий банки Бошқаруви томонидан

2009 йил 15 августдаги 23/3-сонли “Банкларни рўйхатга олиш ва улар фаолиятини лицензиялаш тартиби тўғрисидаги низомни тасдиқлаш ҳақида”ги қарори 2009 йил 8 октябрда Адлия вазирлигида 

2014-сон билан давлат рўйхатига олинган.

Маълумки, мамлакатимиз мустақилликка эришгандан сўнг амалга оширилган таркибий ислоҳотлар натижасида республикамизда барқарор ва самарали ишловчи банк тизими асослари шакллантирилди.

Хусусан, Ўзбекистоннинг аввалги банк тизими бир поғонали, яъни собиқ иттифоқнинг ихтисослаштирилган Давлат банки, Жамғарма банки ва бошқа банкларининг республика бўлинмаларидан иборат бўлган бўлса, мустақилликдан сўнг, мамлакатда икки поғонали, яъни юқори поғонада бош мақсади миллий валюта - сўмнинг барқарорлигини таъминлаш ҳисобланган Ўзбекистон Республикаси Марказий банки ташкил этилди, қуйи поғонасида эса, мамлакат иқтисодиёти субъектлари ва аҳолисининг банк хизматларига бўлган талабини тўлиқ қондира оладиган турли мулкчилик шаклидаги, мустақил тижорат банкларининг кенг тармоғи шакллантирилди.

Мамлакатимиз мустақилликка эришган 1991 йилда тижорат банкларининг сони 16 та бўлган бўлса, ҳозирда мамлакатимизда 26 та тижорат банки, шулардан 7 таси хусусий ва 5 таси чет эл капитали иштирокидаги тижорат банклари фаолият кўрсатиб, уларнинг филиал, мини-банк ва чакана хизмат кўрсатувчи муассасалари томонидан таклиф этилаётган банк хизматлари ва маҳсулотлари турлари кенгайиб бормоқда. Бу эса ўз навбатида, Ўзбекистон банк тизимининг қамровлилик даражаси бўйича етакчи ўринларни эгаллашига сабаб бўлиб, ҳозирда барча аҳоли яшаш пунктларида банк муассасалари мавжуд.

Шу билан бирга, ўтган йиллар мобайнида тижорат банклари устав капиталидаги давлат улушини камайтириш ва банкларни хусусийлаштириш жараёнларини чуқурлаштириш муҳим вазифа қилиб белгиланиши ижобий қадам бўлди. Шунингдек, банк хизматлари бозорида рақобатни ривожланишида республика банк тизимида халқаро андозаларга мувофиқ банк хизматларини кўрсатиб келаётган хусусий капитал иштирокидаги тижорат банкларининг роли муҳимлигини ҳисобга олган ҳолда янги хусусий банкларни ташкил этилишини рағбатлантириш борасида бир қатор ишлар амалга оширилмоқда.
Банк тизимига хусусий капитал оқимининг кириб келишини рағбатлантириш банк тизимини қайта ташкил этиш жараёнларининг стратегик йўналишларидан бири бўлди. Мазкур жараён 1997 йилда 50 фоиздан кам бўлмаган миқдорда жисмоний шахслар улуши билан банк ташкил этиш учун қатор имтиёз ва рағбатлантирувчи омилларни бериш назарда тутилган Ўзбекистон Республикаси Президентининг “Хусусий тижорат банкларини ташкил этишни рағбатлантириш чора-тадбирлари тўғрисида”ги Фармони қабул қилинганидан сўнг фаоллашди.
Жумладан, тижорат банклари фаолиятини тартибга солувчи қонунлар ва меъёрий ҳужжатлар тўплами ишлаб чиқилиб, амалга киритилди ҳамда тижорат банлари фаолиятини лицензиялашнинг замонавий тизими яратилди.
Ўзбекистон Республикаси ҳудудида банкларни рўйхатга олиш ва уларга банк операцияларини амалга ошириш ҳуқуқини берувчи лицензия бериш тартибини белгилаш мақсадида Ўзбекистон Республикасининг “Ўзбекистон Республикасининг Марказий банки тўғрисида”ги, “Банклар ва банк фаолияти тўғрисида”ги, “Акциядорлик жамиятлари ва акциядорларнинг ҳуқуқларини ҳимоя қилиш тўғрисида”ги ҳамда “Қимматли қоғозлар бозори тўғрисида”ги қонунларига мувофиқ ишлаб чиқилган “Банкларни рўйхатга олиш ва улар фаолиятини лицензиялаш тартиби тўғрисида”ги Низом шулар жумласидандир.
Шунингдек, хусусий банк ва молия институтларининг ҳуқуқлари ҳамда қонуний манфаатлари ҳимоя қилинишини таъминлаш, банк-молия соҳасига хусусий капитални жалб қилиш учун шарт-шароитлар яратиш, банк хизматлари ва бошқа молиявий хизматлар бозорида рақобатни кенгайтириш ҳамда мижозларга хизмат кўрсатиш сифатини ошириш мақсадида 2012 йил охирида Ўзбекистон Республикасининг “Хусусий банк ва молия институтлари ҳамда улар фаолиятининг кафолатлари тўғрисида”ги Қонуни қабул қилинди.
Банклар Ўзбекистон Республикасининг “Банклар ва банк фаолияти тўғрисида”ги қонунига мувофиқ, қоида тариқасида, мулкчиликнинг ҳар қандай шакли асосида акциядорлик жамияти тарзида ташкил этилади.

Шу ўринда таъкидлаб ўтиш жоизки, 2015 йил 21 декабрда Ўзбекистон Республикаси Президентининг “Акциядорлик жамиятларига хорижий инвесторларни жалб қилиш борасидаги қўшимча чора-тадбирлар тўғрисида”ги Қарори қабул қилинди.

Ушбу Қарор талабларига мувофиқ, акциядорлик жамиятлари устав капиталида хорижий инвесторларнинг улуши 15 фоиздан кам бўлмаслиги лозимлиги белгиланди.

Шунингдек, Ўзбекистон Республикасининг “Ўзбекистон Республикасининг айрим қонун ҳужжатларига ўзгартиш ва қўшимчалар киритиш тўғрисида” 2015 йил 29 декабрдаги ЎРҚ-396-сонли Қонунига асосан Ўзбекистон Республикасининг бир қатор қонунларига, шу жумладан Ўзбекистон Республикасининг “Фаолиятнинг айрим турларини лицензиялаш тўғрисида”ги Қонунига тегишли ўгартириш ва қўшимчалар киритилди.

Мазкур Қонунга киритилган кўзгартириш ва қўшимчаларга мувофиқ, лицензия бериш тўғрисидаги аризада лицензия даъвогарининг электрон манзили кўрсатилиши мумкин бўлиб, электрон манзил кўрсатилганлиги унинг аризаси бўйича қабул қилинган қарор ҳақида ахборот тизими орқали электрон шаклда хабарнома олишга бўлган розилигини билдиради.
Маълумки, Ўзбекистон Республикасининг “Банклар ва банк фаолияти тўғрисида”ги Қонунининг 9-моддасига асосан кредитга ва гаровга олинган ҳамда бошқа жалб этилган маблағлардан банк устав капиталини шакллантиришда ҳамда банк акцияларини сотиб олишда фойдаланиш тақиқланади.

Юқорида келтирилган қонун ҳужжатларида белгиланган вазифалар ижросини таъминлаш мақсадида, Марказий банкнинг ушбу “Банкларни рўйхатга олиш ва улар фаолиятини лицензиялаш тартиби тўғрисида”ги Низомига тегишли ўзгартириш ва қўшимчалар киритиш ҳақидаги 2016 йил 26 мартда Марказий банк Бошқарувининг 8/9 - сонли қарори қабул қилинди.
Марказий банк Бошқарувининг ушбу қарори ўрнатилган тартибда  Ўзбекистон Республикаси Адлия вазирлигида 2016 йил 18 апрелда
2014-11-сон билан давлат рўйхатидан ўтказилди.
Эндиликда, 2016 йилнинг 1 июлидан бошлаб янги ташкил этиладиган акциядорлик жамияти шаклидаги тижорат банклари Ўзбекистон Республикаси Президенти ва Вазирлар Маҳкамасининг қарорларида назарда тутиладиган ҳолатлардан ташқари, фақат хорижий инвесторнинг устав капиталидаги иштироки улуши 15 фоиздан кам бўлмаган тақдирдагина ташкил қилиниши мумкин.
Шунингдек, янги ташкил этиладиган акциядорлик жамияти шаклидаги тижорат банкларида хорижий инвесторнинг улуши 15 фоиздан кам бўлмаслиги лозимлигидан келиб чиқиб, норезидент шахслар томонидан банк устав капиталига йўналтирадиган маблағларининг келиб чиқиш манбалари тақдим этилиши лозим

Хусусан, ушбу киритилган ўзгартиришларга асосан банкни ташкил этишда банк бўлмаган норезидент юридик ёки жисмоний шахслар қатнашса тақдим этиладиган ҳужжатларга қўшимча равишда муассиснинг тўловга лаёқатлилигини (устав капиталидаги ўз улушини тўлашга лаёқатлилигини) ва устав капиталига йўналтирадиган маблағларининг келиб чиқиш манбаларини, шу жумладан уларнинг кредит ва бошқа жалб қилинган маблағлардан шакллантирилмаганлигини тасдиқловчи биринчи даражали чет эл банки томонидан берилган тасдиқнома, шунингдек унинг маблағларининг қонунийлиги тўғрисидаги хорижий давлат ваколатли органининг маълумотномаси илова қилинади бунда ҳорижий молиявий ташкилотлар бундан мустасно.
Шу билан бирга, банкни очиш учун дастлабки рухсатни бериш тўғрисидаги аризада, шунингдек лицензия бериш тўғрисидаги аризада муассисларнинг электрон манзили кўрсатилиши мумкин. Аризаларда муассисларнинг электрон манзили кўрсатилганлиги унинг аризаси бўйича қабул қилинган қарор ҳақида ахборот тизими орқали электрон шаклда хабарнома олишга бўлган розилигини билдиради.

Бу эса ўз навбатида, лицензия даъвогарларига қулайлик яратилганлигидан далолат бериб, уларнинг банк ташкил этиш мақсадида тақдим этилган аризалари бўйича қабул қилинган қарорлар ҳақида қисқа фурсатда (тезкор) ахборот олиш имконини беради.
Банк - тижорат ташкилоти бўлиб, Ўзбекистон Республикаси Марказий банки томонидан берилган лицензия асосида банк фаолияти деб ҳисобланадиган юридик ва жисмоний шахслардан омонатлар қабул қилиш ҳамда қабул қилинган маблағлардан таваккал қилиб кредит бериш ёки инвестициялаш учун фойдаланиш, тўловларни амалга ошириш каби фаолиятлар мажмуини амалга оширадиган юридик шахсдир.
Жумладан, хусусий банк – устав капиталида муассислар (акциядорлар) бўлган жисмоний шахсларнинг улуши камида эллик фоизни ташкил этиши лозим бўлган банкдир. Устав капиталида давлат улуши бўлган юридик шахслар, давлат органлари, шунингдек сиёсий партиялар, касаба уюшмалари, жамоат фондлари ва диний ташкилотлар хусусий банк муассислари (акциядорлари) бўлиши мумкин эмас.
Республикамизда фаолият юритаётган Трастбанк, Туркистонбанк, Давр-банк, Универсал банк, Равнақ-банк, Хай Тек банк ва Ориент Финанс банкларни хусусий банклар сифатида келтириб ўтишимиз мумкин.
Шунингдек, чет эл капитали иштирокидаги банк - чет эллик инвесторларнинг иштироки устав капитали умумий суммасининг камида ўттиз фоизини ташкил этадиган банкдир. Бунда, чет эллик инвесторлардан бири юридик шахс бўлади.
Чет эл капитали иштирокидаги банкларга Савдогарбанк, КДБ Банк Ўзбекистон, УТбанк ҳамда Ҳамкорбанкларни мисол қилиб келтириб ўтишимиз мумкин.
Бундан ташқари, хорижий давлат ҳудудида рўйхатга олинган банк – норезидент банк, устав капитали тўлалигича норезидент банк томонидан шакллантириладиган банк эса – чет эл банкининг шўъба банки ҳисобланади.
Эрон “Содерот” банкининг Ўзбекистон Республикаси Тошкент шаҳридаги шўъба банки – устав капитали тўлалигича норезидент банк томонидан шакллантирилган, чет эл банкининг шўъба банки саналади.

Марказий банк томонидан лицензия бериш юзасидан қарор қабул қилишда банкни ташкил этиш бўйича бизнес режанинг мақбуллиги, банк устав капиталининг етарлилиги ва қонун ҳужжатларига мувофиқ шакллантирилганлиги, даромадлиликнинг истиқболлари, ташкил этилаётган банк раҳбарининг малакаси ва обрўси ҳамда банкни ташкил этиш учун тақдим этилган ҳужжатларнинг қонун ҳужжатларига мувофиқлиги асосий омил бўлиб ҳисобланади.
Таъкидлаш лозимки, юридик ва жисмоний шахслар, шу жумладан чет эллик юридик ва жисмоний шахслар ҳам банк муассислари ва акциядорлари бўлиши мумкин. Бироқ, чет эл капитали иштирокидаги банклар ва чет эл банкининг шўъба банкларини ташкил этишдан ташқари, шунингдек қонун ҳужжатларида бошқа ҳоллар назарда тутилмаган бўлса, банкнинг бошқа банкларнинг устав капиталида иштирок этиши мумкин эмас.
Бир акциядор ёки ўзаро боғлиқ акциядорлар гуруҳи томонидан банк акцияларининг 5 фоизидан ортиғига эгалик қилинишида Марказий банк хабардор қилиниши, 20 фоизидан ортиғига эгалик қилиниши учун эса, олдиндан Марказий банкнинг рухсати олиниши лозим.
Бироқ, бир акциядор ёки ўзаро боғлиқ акциядорлар гуруҳининг банк устав капиталидаги улуши (давлат улушидан ташқари) 25 фоиздан ошишига йўл қўйилмайди, аммо чет эл капитали иштирокидаги банклар ва хусусий банклар бу борада имтиёзга эга бўлиб, ушбу талаб улар учун татбиқ этилмайди.
Банкнинг устав капиталидаги акцияларнинг ўттиз беш ва ундан ортиқ фоизини тасарруф этиш бўйича битимлар тузиш учун монополияга қарши органнинг олдиндан розилигини олиш талаб этилади.
Банк муассислари банк акциядорлари таркибидан у рўйхатга олинган кундан бошлаб бир йил мобайнида чиқиб кетиш ҳуқуқига эга эмаслар.

Банк муассислари бенуқсон ишбилармонлик ва шахсий обрў-эътиборга эга бўлишлари, шунингдек банк муассислари бўлган юридик шахслар молиявий жиҳатдан барқарор бўлишлари лозим.
Ушбу талабларга номувофиқ деб ҳисобланган шахслар ҳамда оффшор ҳудудларда рўйхатга олинган норезидент юридик шахслар ёки оффшор ҳудудларда истиқомат қиладиган чет эл фуқаролари, шунингдек агар қонун ҳужжатларида бошқача ҳолатлар кўзда тутилмаган бўлса давлат бошқаруви органлари, маҳаллий давлат ҳокимияти органлари, жамоат бирлашмалари ва диний ташкилотлар, жамоат фондлари, халқаро нодавлат нотижорат ташкилотлари, бюджетдан ташқари жамғармалар банк муассислари бўла олмайдилар.
Банкнинг устав капитали банк муассислари ва акциядорларининг пул маблағлари ҳисобидан ташкил топади.

Бугунги кунда, банк устав капиталининг энг кам миқдори хусусий банклар учун - 5 млн. евро эквиваленти, бошқа банклар учун - 10 млн. евро эквиваленти миқдорида белгиланган.
Банк устав капиталининг белгиланган энг кам миқдори муассислар томонидан банк рўйхатга олингунга қадар тўлиқ шакллантирилган бўлиши керак.

Банкларни лицензиялаш жараёни икки босқичдан, яъни биринчи босқич – банк таъсис этиш учун Марказий банкнинг дастлабки рухсатини бериш, иккинчи босқич – банкни рўйхатга олиш билан бир вақтда лицензия беришдан иборат бўлади.

Муассислар томонидан таъсис шартномаси имзоланганидан сўнг бир ой мобайнида Марказий банкка банкни очиш учун дастлабки рухсатни бериш тўғрисидаги ариза ва мазкур Низом талабларига мувофиқ тегишли ҳужжатларни тақдим этадилар.
Марказий банк бир ой муддат ичида муассислар тақдим этган ҳужжатлар тўпламини мазкур Низом талабларига мувофиқлиги нуқтаи назаридан кўриб чиқади.
Тақдим этилган ҳужжатлар тўплами тўлиқ жамланса ва мазкур Низом талабларига мувофиқ келса, банкни очиш учун дастлабки рухсатни бериш тўғрисидаги масала Марказий банкнинг Кредит ташкилотлари, кредит бюролари фаолиятини лицензиялаш ҳамда банклар ва кредит бюроларини рўйхатга олиш комиссияси йиғилиши муҳокамасига киритилади, акс ҳолда ҳужжатлар тўплами қайтариш сабаби ва қанча муддат ичида ҳужжатларни такроран тақдим этиш мумкинлиги кўрсатилган ҳолда қайтарилади.
Дастлабки рухсатни бериш тўғрисидаги қарор барча зарур ҳужжатлар илова қилинган ариза тақдим этилган кундан бошлаб уч ойдан кечикмаган муддатда қабул қилинади.

Дастлабки рухсат олинганидан кейин муассислар банкни рўйхатга олиш ва лицензия олиш учун зарур бўлган ташкилий-техник ва бошқа тадбирларни амалга оширадилар. Банк бошқаруви раиси ва бош бухгалтери номзодлари танланиб, Марказий банкнинг розилигини олиш учун тақдим этилади. Дастлабки рухсатнинг олиниши лицензия берилишини кафолатламайди.

Марказий банк томонидан берилган дастлабки рухсат у олинган кундан бошлаб олти ойдан ошмайдиган муддат давомида ўз юридик кучини сақлаб қолади.

Банклар Марказий банкда Тижорат банкларини рўйхатга олиш китобида рўйхатга олинган вақтдан бошлаб юридик шахс мақомини оладилар. Рўйхатга олиш билан бир вақтда уларга лицензия берилади.

Банкни рўйхатга олиш ва лицензия олиш учун муассислар дастлабки рухсат олинган кундан бошлаб узоғи билан олти ой муддатда мазкур Низомда белгиланган банкни рўйхатга олиш ва лицензия бериш билан боғлиқ талабларни бажаришлари шарт.
Банкни рўйхатга олиш тўғрисидаги ариза тақдим этилганидан сўнг Марказий банк очилаётган банкни мазкур Низомнинг талабларига мувофиқлиги юзасидан текширади.

Банкни рўйхатга олиш ва унга лицензия бериш тўғрисидаги қарор Марказий банкнинг барча талаблари бажарилган кундан бошлаб бир ой ичида қабул қилинади.

Банкни рўйхатга олиш ва унга лицензия беришни рад этиш учун: 
таъсис шартномаси ва уставнинг қонун ҳужжатларига мос келмаслиги;

бир ёки бир неча муассис молиявий аҳволининг қониқарсизлиги;

муассислар маблағлари манбаларининг декларация қилинмаганлиги (хусусий банклар устав капиталида иштирок этаётган резидент жисмоний шахслардан ташқари);
банк рўйхатга олинадиган вақтгача банк энг кам устав капиталининг шакллантирилмаганлиги;

банк бинолари муҳофазасининг таъминланмаганлиги ҳамда муҳандис-техник қўриқлаш воситалари билан жиҳозланмаганлиги, дастурий маҳсулотларнинг тайёр эмаслиги;
ташкил этилаётган банк раҳбари ва бош бухгалтерининг касбга номувофиқлиги асос бўлади.
Банкни рўйхатга олишни ва унга лицензия беришни рад этиш тўғрисидаги қарор ариза берувчига рад этиш сабаблари ҳамда ариза берувчи кўрсатилган сабабларни бартараф этиб, такроран кўриб чиқиш учун ариза бериши мумкин бўлган муддат кўрсатилган ҳолда юборилади.
Мухтасар қилиб айтганда, мазкур Низом Ўзбекистон Республикаси ҳудудида банкларни рўйхатга олиш ва уларга банк операцияларини амалга ошириш ҳуқуқини берувчи лицензия беришни тартибга солади.

Шу ўринда таъкидлаш лозимки, мамлакатимиз банклари фаолиятида эришилаётган муваффақиятлар дунё миқёсида нуфузли бўлган етакчи халқаро рейтинг агентликлари томонидан 2010 йилдан буён ҳар йили ижобий баҳоланиб келинмоқда ва бу эса албатта, қувонарли ҳолдир.
	Кредит ташкилотлари фаолиятини лицензиялаш ва тартибга солиш департаменти бошқарма бошлиғи
	З.З. Зуннунов


